
– Ипни цIигь гьаз ипIуру?
Жвув бизар гьаз апIуру,
ДиритIди чагъу якъар?
Анжагъ гьаз-вуш марччлихънар
Гьарган писди лигурзуз.
Дурарихъан гучIурзуз.
Дар аьгъюдар зат инсаф.
Кьяляхъ хуйир хъергган, каф
УтIубччвуриз йирфариз…
Вахт дар  ярхи гафариз!

– Я марччлихънар, марччлихънар.
Терг апIинай жанаврар!
Хъирчну хуйирин лижар,
Гъитайчва чIяргъюз дурар.

– Жанаврар гьаз йихуру?
Гьаз гуннагь гъадабгъуру?
Хъа гьавайихьна марцци,
Таза укI ипIуз ицци,
Деетну дагъдиз сюрйир,
Чюнгрихъди хуш мяълийир
КIури, дустарин кьялаъ
Гъузиш гьапIрухъа, хулаъ?

– Я кьюл, кьюл, цIамцIам кьюл,
Ижми силбар айи кьюл!
ХъудутIа чюнгрин симар,
Аьжуз шлуси марччлихънар.

– Чюнгрин симар гьудутIуз,
Ваъ асла вахт адарзуз.
Гьяракат казук танхлиз:
Аьхю бабан хифариз
Тямягь айиз ухдитIан.

Анжагъ гату гьич дидхьан
ГьудубчIвурдар имансуз.
Гьязур ву узу бисуз.

– Я гату, жан гату,
Хулан берекет гату!
Биса гьаму кьюл цIамцIам,
Тюмбюгь тува саб тIарам…

–Ваъ, цIамцIам кьюл бисайиз,
Дидиз жаза тувайиз,
Гъюдли йишвахъ дабхъарза.
Хур-р-р апIури, абхарза.
Хъа баб  гъафил гъахьиган,
ИтIарза афрар дугъан.
Йиз фу вухъа кьюл бисуз?
Дициб иштагь адарзуз.

– Я аьхю баб, аьхю баб!
Яв гатдин кьаст ву жараб:
Даабхнайиси дабхъну,
Увуз кучIларра дапIну,
Гатди итIура афрар,
Уву худлиз алахьдар.
Хъерга гатдихъ, аьхю баб!
ЙибкIа думу, аьхю баб!

Аьхю баб, хъял кубчIвну, гат-
дихъ хъергру, хъа гату – кьюлахъ, 
кьюл марччлихънин чюнгрин си-
мар хътутIуз жабгъуру, жана-
вар – цIигьрахъ, хъа цIигь, кIаж 
ипIбан бадали, гьаригъ гъюбчIвру. 
Хъа кIаж кIуруш, цирклилан 
ултIубччвну, завуъ илбицури, Па-
ша-гагайиз сирин апIури гъубзру.

Ихь арай’ан сарихъди сар
Гъягъюри а кьаби эскрар.
ЮкIвариъ жин дапIну аьзаб,
Пашманди гъягъюру дурар.

Припев:
Йиз дуст, таниш, дарибшри кьан,
Гьюрмат апIин шлуси увхьан.
Гъюбхюндайиш му ихь Ватан 
Уву, узу шуйи наан?

Гъягъюри а кIул дапIну ис,
Му гъагъ гъабхуз даршули пис.
Тувну думу яв, йиз хилиз
Рягьят апIуз даршули чпиз.

Кьасум Мягьямадов

(Эвел гъушу  номерариъ)

Паччагьди ккебгъу: «Иван,
Уву гъапну, кIура, сан,
Узуз гюзел Паччагь риш
АпIурза кIури багъиш.
Кьабул вузуз яв ният,
Аькъин риш гьамусяаьт!»
«Паччагь, апIина инсаф!
Гъапундарза дициб гаф, –
Ккебгъу бали гучIури, –
Гьамци, аьмлар апIури,
Хъана йиз кIул’ин бала
Илипурава таза».
ТIубччвури чIикъри мужри,
Паччагь гъахьийи гукIни.
«Вухъди гъюжатназ узу.

УдучIвнайин, гъяцIли ху?
Шубуб гьяфтайин айитI
Уву риш дархиди гъит,
Дифарикк гъахьишра жин,
КIанакк ккучIвишра гьюлин,
Наан аш, агарза, кIур,
АлдабтIарза абдал кIул!
Гьамус дургин йихь багхьан!»
Ишур-ишури, Иван
Гъушу дайча гьяйвнихьна,
Айи-адру юлдшихьна,
Гъапи дайчайи: «Иван,
Гьаз вува мукьан пашман?
Йип, иццру дубхьну аш жан,
Дарш кьяляхъ хъергнаш душман.
Дидисну гьяйвнин ибар,
Иванди гъапIу макар:
«Сарун узу пуч гъахьну,
Паччагьди узуз гъапну,
Аькъин узуз Паччагь риш,
Йивну йикIарза дархиш.

Петр Ершов

Йип гьапIруш, дайча, узу…»
Дайчайи бализ гъапну:
«Дуфну а зурба бала,
Хъа дидизра а чара,
Хъебехъну вуйиш узухъ,
Балйир хъергидай увухъ.
Дугъри гъапиш, му ляхин
Дархьуз думукьан читин,
Читинуб хьими улихь…
Душну йип паччагьдиз ихь;
«Гьамус, паччагь, узуз ча
Риш дисуз яркьу парча,
Ицци хурагар, гьелбет,

Дурарихъ убхъуз шербет,
Ча гъизилин алачугъ,
Тамам апIурза буйругъ».

Паччагьдихьна гъуш Иван
Ва тIалаб гъапIу дугъкан:
«Паччагь, уву, узуз ча
Риш дисуз, яркьу парча,
Ицци хурагар, гьелбет,
Дурарихъ убхъуз шербет,
Ча гъизилин аласугъ,
Тамам апIурза буйругъ».
«Ар гьаци, хал авадан,
Ужуб рякъ ибшри, Иван!» –
Дупну, паччагьди вари
Хуз гъиту дворянари,
Хъайигъан ухди гвачIнин
Иван хъиргнийи гьяйвни:
«Гъудужв, чIяаьн ву, Иван,
Ихь ляхниз дарибшри кьан!»
Дишла Иван гъудужвур,
Ярхла рякъюз шул гьязур,
Гъадабгъну парча, хураг,
Шербет убзну саб дураг,
Алачугъра гъадабгъну,
Шишлиъ ипну, хъидибтIну.
Маниб алабхьну чаин,
Элеъну дайчайиин,
Гъадабгъну саб уьлин гьацI
Ва, дидиз йивури кьацI,
Гъахьи микIси зарбди диш,
Агуз гюзел Паччагь риш.

Гизаф гъягъюр, цIиб гъягъюр,
Саб гьяфта рякъюъ гъябгъюр.
Ва миржид кIуру йигъан
Багахь дийигъу ярквран.
Гъапи  дайчайи: «Иван,
Ихь багахь хьа океан,
Дид’ин шулу Паччагь риш
Ярхи йисди яшамиш.
КIура, думу гьар йисан
Жил’ин шулу кьюд йигъан,
Гьаци вуйиган, закур
Думу увузра рякъюр».
Ва гъудубчIвнийи гьяйван
Гъалин мучIу яркврагъян.
ГьатIабццу балин улихь

Чюл, кIан-кIул адру гьюлин,
Анжагъ саб лепе дид’ин
МикIлу хъапIрайи гъалин.
Элдеу бай гьяйвнилан.
Дайчайи гъапIу давам:
«Гьамус йибтI ихь алачугъ,
Тамам апIурхьа буйругъ.
Хурагар, шербет аькъин
ГьатIабцц парча, див дид’ин,
Хъа алачугъдин гъвалахъ
Увура, жин духьну, дахъ.
Гьатмагьа, лиг, ярхлаан
Лютке рябкъюра шуран.
Гъит алачугъдикк шуру
Дадмиш апIри ихь ипIруб.
Хъасин ккебгъиган мяъли,
Гьяйран апIрусиб вари,
Гьадму гагьди, духьну диш,
Ижмиди дис Паччагь риш.
Гъабхьишки увхьан дисуз,
Дишла дих апIин узуз,

Хъасин кьюридди ухьу
Зигурхьа дугъан гъайгъу.
Амма маахан, Иван,
Мяъли гъеебхьган шуран».
Гьамци дупну гъубш гьяйван –
УкIягъ жин гъахьи Иван.
Завариз ригъ удубчIву,
Риш люткей’ан удучIву…
Алачугъ гъябкъю дугъаз –
УчIву, гъач дупнайси чаз.
Думу гъяркъиган, Иван
Мюгьтал гъахьи кIваантIан:
«Махъвраъ апIурай адар,
Му ришси, уччвур адар,
Хъа узуз рябкъюрайиб
Гьяйванат ву аьжайиб –
Юкьв ву убшрубсиб гъурдаъ,
Уьрушин адар машнаъ,
Хъа ликар… ккуру тIулар,
Шюхърандариз ву ухшар.
Шлиз лазим ву гьатцир швушв,
Ккуру ливливсир, кукушв.
Гъюрушра гьамусяаьт,
Гьатцир швушв ккундарзуз зат».
Шуру деъну ипIуру,
Хъасин шербет убхъуру.
ДипIну, убхъбалан кьяляхъ,
Ккебгъру, духьну цIиб кьяляхъ,
Гьациб мяълина мукьам,
Гьяйран гъахьнийи Иван.
Ва гюрчег сес  дубхьну хуш,
Хабарсузди нивкIуз гъуш.
Магьа ригъра алабхъу,
Бай бегьемди гъааху.

Дуфну дайчайи балик
Хъял кади кучнийи лик:
«ГвачIиндизкьан ах, абдал,
Гъяйиз ув’ина завал.
Йип гьамус гьапIру увкан?»
Ишуз хъюгънийи Иван:
«Хил алдабгъ гьаму ражну,
Сарун ахидарза зат,
Дикъатлу шалза кьюб гъат.»
«Гьи-гьи-гьи, – гъапIу гьяйвни, –
Хил аллагьди алдабгъри.
Закур, гьудубчIвиган ригъ,
Хъана гъиди Паччагь риш,

КIул уьбхюз ккундуш увуз,
Хъана гъягъдарва нивкIуз.»
Гьюлизди гъубшу гьяйван,
Гьюлихъ гъилицу Иван.
Минди-тинди лигури,
УчIру зазар агури,
Хъана нивкI гъафиган чаз,
Хилиъ абсуз учIру заз.

Хъайигъан ухди гвачIнин,
Дуфну, гъирагъдихъ гьюлин
Дипну лютке, Паччагь риш
Шул алачугъдиккна диш.
Гуслийир гъадагъну чан,
Ккебгъу мяълина мукьам, 
Гюрчег сес хъюбгъган ебхьуз,
Бай гъягъюрайи нивкIуз…
Амма фикрихъна гъафи,
Гъудужвну. «ХъюнтIич! – гъапи, –
Сарун узу алдатмиш
АпIуз хьибдарвухьан, риш.»
Алачугъдикк ккархьу бай,
Гъибису шуран ургъай
Ва гьарай гъапIу ярхлаз:
«Хъубкь, йиз дайча, кюмекназ!»
Дишла дайчара гъафи:
«Маншаллагь, Иван, – гъапи, –
Гьамус элеъ йиз кьял’ин,
Ухди гьергурхьа гьамлин…

Хъуркьган  шагьрин бардихьна,
Паччагь гъафи улихьна,
ГъючIккан дибисну шуран,
Хъади гъуш гъалайиз чан.
Диту мяхъюн устулихъ,
Пердйир гьерхнайи унчIвихъ
Вушра кIваан умудсуз,
Хъюгъю шураз ккарагуз:
«АпIинава йиз язухъ,
ЮкIв тIубкIурайиз увухъ,
Адар барабар увуз,
Жан риш, швушвди гъач узуз.
Фици хьуза яшамиш?
Сарун нивкI шулин йишвну,
ЮкIв сикин шулин йигъну?
АпIина сацIиб инсаф,
Йип, юкIв, ккунир,
Закур ккебгъуз ихь сумчир»

Хъа гюрчег Паччагь шуру
Гюзел маш гъапIу чIуру.
Паччагь гьясбикк ккаундар –
Паччагьди хъял гъапIундар,
Думу, гужал дубхьну гьисс,
Кьамкьарихъди гъахьи ис,
Гъидису шуран хилар,
Гьисслу гафар хъюгъю пуз
«Жаваб тува, жан, узуз
Саб гафкьан йипа, аьзиз,
Ккун хьуб тахсир дарда йиз?
Уву ккунду кIури кIваз?»
Шуру тувнийи жаваб:
«Тамам апIин саб тIалаб;
Узу ккундуш, мапIан кьан,
Абкъин йиз багьа тIублан,
Дипнайи гьюлин кIанаъ –
Шубуд йигъан муддатнаъ»
«Дих апIинай Ивандиз!» –

Гьарай гъапIу паччагьди
Ва учвра, духьну гьялак,
Хъергу гьаурин кьяляхъ.
Магьа Иванра гъафи,
Паччагьди дугъаз гъапи:
«Рякъюз гьязур йихь, Иван,
ТIублан абгуз йиз швушван.
Гъи душну ккунду уву.
Гьюлин кIанаъ а думу.
ТIублан гъабхиш, маважиб
Туварза увуз ккуниб».
«Инсаф апIина, паччагь,
Гъаллаш духьназа, валлагь,
Инсан вуза узура,
Фукьан чюлиъ тIиркIуза?»

Артухъ гафар лазим дар!
ХъудубтI угъраш, гьарзакар! –
Хъял кади паччагьди кIур,
Гъурдари устул убччвур –
Лиг, шубуд йигъаз, Иван,
Йиз гъурдаъ даршиш тIублан,
Рябкъюрвуз,  гьапIруш увкан!»

Пашман-пашманди Иван
УдучIвурайган хул’ан,
Гъапнийи Паччагь шуру:
«Ич дадара рякъ уву,
Гъарах дугъан гъалайиз,
Аьгъю апIин, завариз
Гьаз удучIвурдарш думу,
Я йигъну, ясан йишвну,
Узкан хъюлар дапIну аш, 
Дарш гьаз улупдарш чан маш:
Чве гьаз жин духьнаш узхьан,
КкудудучIври амсликкан,
Гьаз узухьна  гьаърадар
Мугагьназси, чан нурар?»
«Ибшри, ибшри, Паччагь риш,
Гьерхарза, кIваин гъабхьиш,
Амма яв чвена дада
Фужар вуш, узуз аьгъдар».
Гъапнийи шуру бализ:
«Чве – ригъ, дада ваз ву йиз.
Рангар ккадатIну, Иван
Гъягъюру юлдшихьна чан.
«Гьаз кIул ис гъапIва, Иван?
Гьаз вува мукьан пашман?» –

Гьерху  дайчайи дугъхьан
«Узуз чара имдруган,
Фу гъапIишра, паччагьди
Гюн тувдарзуз саб гагьди,
Дийигъна кьаби хъахъушв,
Ккундиз кIури гюзел швушв.
Ухьу гъахи ккуру риш
Гьязур апIура сумчриз,
Гъапунзуз,  гьюлин кIан’ан
Аьбкъин йиз швушван тIублан,
Шурура гъапIний давам,
Чандариз апIин икрам,
Душну, аг, кIур, ригъна ваз,
Гьерх, кIур, хъюлар дапIнаш гьаз,
Гьамус гьапIзахъа узу,
Кюмек дарапIиш уву?»
Гьяйвни гъапи: «Месэла
Читинуб дархьуз асла,
Читинуб шула багахь,
Уву, Иван, душну ах,
Ахсар кархьубси закур,
Рякъюъ учIвуз йихь гьязур».
Хъайигъан игит бали
Ирчу жибдиъ кьюб гули,
Алахьу палтар мани
Ва кучу чан зарб гьяйвник.
Рякъюъ имиди ихь дуст,
Ухьура цIиб шулхьа суст. 

А. С. Пушкин

ГъачIи ришбикайиканна 
ургур пягьливникан махъв

Паччагьди чан бика гъитну,
Кабалгну, ликарик кучру.
УнчIвгъян бика лигура,
Ва дугъаз ккилигура.
Ккилигура гвачIин-хябяхъ,
Дарпиди хяр, хутIилна дагъ.
Аьзият ка улариз,
Ккилигбу сегьрин хьайиз.
Рякъюри адар гирамир!
Рякъюрайдар: йифун тепйир,
Дабхъра йиф хутIлариин,
Лизиди вари жил’ин.
УрчIвубпи вазра гъябгъюра,
Думу чIатариз лигура.
Тувру, хъубкьси машкврин йишв,
Аллагьди бикайиз риш.
Сегьринмиди гъюру хялижв,
Ккилигури гъахьир йигъ-йишв.
Ярхлариан аьхирки
Паччагь-адаш хъуркьруки.
Дугъахьинди хпир лигуру,
Гъагъи ухьтар алдахьуру.
Шадвал аьгь апIуз гъабхьдар,
ЙикIур, лисузра гъуздар.
Ккаарцуз шулдай паччагь,
ГьапIди? Кайир ву гуннагь;
ИчIи нивкIси, йис гъубшний,
Паччагьди жарар гъахний.
Гьякьниинди, му жигьил швушв
КIваантIан бика вуй, кIуруш.

Ягълир, успагьир, лизир,
Аькьюлси, вари айир.
Амма, фурс кайир, зурдир,
Хасият хъайир, хаин.
Саб гюзгю, сар чав лигру,
Гюзгдихъра хъайи хасият,
Гафар апIру, ккебехъдай зат.
Шуй цIийи хпир дидихъди
Шадди ва юкIв ачухъди,
Зарафатарра апIуйи
Ва, фурсра кадиси, кIуйи:
«Йиз акв, гюзгю! Узукна
Вари дюзди, йипава:
Дарин дюн’яйиъ успагьир,
Уьру гарцIлар кайир, лизир?»
Гюзгюйи тувру жаваб:
«Гьюжатар дарапIди зарб;
Бикйиригъ вува успагьир,
Уьру гарцIлар кайир, лизир.»
Хъюгъруки бика аьлхъюз,
Ва гъюнарихъди турччвуз,
Ва кчIюркьюз улариинди,
Ва тIирпIар тIубланар’инди,
ГъючIиъ хилар утIукьну,
Гюзгюйихь дусна фурслу...

(Гьюрматлу бицIи дустар, махъв урхуб ичв 
классдиъ давам апIинай)

ихь чIалназ илтIибкIур – 
Г.Уьмарова

11СОКОЛЁНОК 1/2018



Г. Уьмарова

БАБКАН ГЪАХЬИ ЙИГЪ
Шадди айиз гъи дустар,
Туври узуз гъифитар.
АпIури аза гьисаб:
1, 2, ва 10-на 20.

Кьюбиб жибар ацIуйиз!
Бабкан гъахьи ЙИГЪ вуйиз!
ЦIикабра гъубжну бабу,
Эргунзу думу ипIбу!

ХЬУБ ТIУБ
– Аьхю тIуб вуйиз адаш.
Нашива, дирбаш адаш?
– Магьа, магьа, магьаза,
 Увуз лигури аза!

– 2-пи тIуб вуйиз дада.
Нашива, ккуни дада?
– Магьа, магьа, магьаза,
Увуз лигури аза!

– Кьялану тIуб ву гъардаш.
Нашива, уву гъардаш?
– Магьа, магьа, магьаза,
 Увуз лигури аза!

– Юкьубпи тIуб вуйиз чи.
Нашива, уву йиз чи?
– Магьа, магьа, магьаза,
Увуз лигури аза!

– БицIину тIуб набшива?
Узхьан гьаз жин дубхьнава?
– Магьа, магьа, магьаза,
Увуз хълибгури аза!

ВИЧАР
		        1, 2, 3, 4, 5 –
		        ИтIури ача вичар.
		        6, 7, ва 10 –
		        Ичдар ву вари вичар.

ЧЧИЛ
Айич Исмаилиз ччил,
Йифси лизи бицIи  ччил.
Наан ашра Исмаил,
Дугъахъди шулу чан ччил.

РИГЪ
Дадасиб ву
Ригъ – дада.
Ич дада,
Ригъ – дада.

ЦIикабсиб ву
Ригъ – цIикаб.
Ич цIикаб,
Ригъ – цIикаб.

Афарсиб ву
Ригъ – афар.
Ич афар,
Ригъ – афар.

Завуъ шулу 
Ригъ – бажи.
Ич бажи, 
Ригъ – бажи.

ТIУБАР
Аьхюну тIуб ву адаш,
Кьюбпибдиз ккунду лаваш,
Кьялан тIуб вуйиз гъардаш, 
4-пиб ккуниб ву аш.

БицIину тIубкан гьапIруш,
Аьжуз шулазу гьаз вуш.
Йиз бицIи тIубу – абдли,
Шулу кьикьривар ккаъри.

ПЯГЬ – АШ
Гашди адаршра учуз, 
Ицциб аш гьиври шулчуз.
АпIури «пягь!» ипIурча!
Хъана «Пягь!»  аш ча кIурча!

МУРТА
– Узухь ригъ хьазухь! – кIуру
Лизи муртайи гъубхьу.
ИпIуз хъюгъюбси мурта,
АйтIан ригъсиб либгурда!

БИЦIИДАР
Учву шад бицIидар вуш,
Хилари «жвапп» апIинай.
Учву шад бицIидар вуш,
Ликари «хъумп» апIинай!

Учву шад бицIидар вуш,
Ялхъвниъ «гьасса» апIинай.
Учву шад бицIидар вуш.
Сабси «гьурра» апIинай!

ГЪИФИТАР
Баяр-шубар, уьлчIюкьяй,
1, 2, 1 – ичв улар!
Баяр-шубар, гьачIарккай, 
1, 2, 1 – ичв хилар!

Баяр-шубар, гъадагъай,
1, 2, 1 – гъифитар!
Баяр-шубар, гьан тIаай,
1, 2, 1 – ичв улар!

Баяр-шубар, фукьандар
Гъадагъунчва гъифитар?

ХЬУР ДУСТ
«Хъурца-хъурц»
АпIури дай,
Дустарихъди
Шадди ай.
2 ччилна мудур,
КIари, 
Йипай, наан 
Деънайи?

Аьхю тIубсиб
Дуст фунур?
Албагу дустар
А швнур?
5 дуст а, кIур,
Вардари
Наан аш
Йипай ари!

ЧIАЛ
Шидси марцциб 
Ву ихь чIал!
Уьлси ицциб 
Ву ихь чIал!

ГвачIнин ухди гьудубчIву аку ригъди
Нирин зиин гъизилин нур рабгъура.
МучIушнаъди гьудубчIву аку вазли
Марцци дюн’я гъи бегьем аку дапIна.

Багъдиъ дусуз му нурарин аквнаккди,
Завун ачухъ машназ, вазлиз лигури.
Марцци хиял, шиир бикIуз, кIваз гъюри
Фукьан узуз мициб йишв ширин дари.

Читинвалар кIваълан гьархну му йишвну, 
Жвуву гъапIу гъалатIар кIваин хури,
Ккунди вуйзуз гьамци вуйиш гьар йишван
ГъалатIарин зиин ляхин апIури. 

Марина Ражабова

Чан ляхин, хизан – вари дипну,
Гьяракатди дарсназ дуфну а мялим.
Гьарсар бицIир чан веледси дидисну,
Тербия тувуз рази ву гъи мялим.

Салам увуз кIури ача вардари,
Учу ккунди, дуфну айи гъи дарсназ.
Аферин вуз кIури ача гьарсари
Ва, гьацира, яв кIваъ айи сабурназ.

Увуз аьгъюб гьарсар касдиз улупну,
Тувунва гъи ву учуз насигьятар.
Уччвуб гафну ученик рази дапIну,
Диври шулва юкIв шад шлу кьиматар.

«Вечрикк кIурин яв гъулаз?
Вичар айиган? Дарш гьаз?»
А гьерхри гъуншдин шуру,
Шуразра Гушар кIуру.

«Душваъ адруб адарич,
Ккундуш жихир, ккундуш вич,
Дагъдин кIанакк кка хамсар,
УтIруган, арсру зазар.

Цци уч гъапIунча миар,
Хифарна харан чинчар,
Гилар айи чимларра,
Дарман кайи урхьарра.

Бул ву бегьер гьар хулаъ,
Вичар а Вечрикк гъулаъ».

Шюшеханум Керимова

Дагъдиин а дабхъну йиф,
Шагьрин манишну, гьяйиф,
Думу дабхъуз гъитрадар.
Мициб гьял кьабулди дар
Йиз гъуншдин бицIи бализ,
Аьбдусалам кIуруриз.

Ишура: «Ккундузуз йиф!,
Лизи ибшри Дербент ихь!,
Йифухъди Йифун аба
Гъиди, хъапIну аьраба.
Пешкешра хьади узуз,
Я дада! Йиф ккундузуз!

Сикин нивкIуз гъябгъюра гъул,
Увуз вазли кчIюбкьюра ул,
МикIра дубшнахьиди нивкIуз,
Увузра вахт дубхьна ахуз.

Гъябгъюра вахт. Сяътихъ – сяаьт,
Ах, йиз бай! Ширин нивкI увуз
Ахну ккунду гъибган хябяхъ,
Шинтра а гъябгъюри нивкIуз.

УьлчIюкьну улар кюкйири,
Даахна луфарра гъуйикк.
Увузра ицци нивкI гъюри,
Ах, йиз велед! Йиз бицIи чирккв!

Кьюбдиин иливиш кьюб,
Вардиз аьгъя шлуб юкьуб.
Дифар гъафиган ругъул,
Чигру алабцIрубра гъул.

Хъиву мичIли микIари
Хулаъ аърубра вари,
УдубчIвиган мани ригъ,
ЧIат шлуб вари ярхи йигъ.

Хулаъ айиган дада
Манишин артухъ шлубра,
Аьгъя варидиз ари,
Хюндихъ шлуб бицIи кIари.

Албагну яшамиш шула,
Кьун Тимурна аслан Амур,
Уву гьаз дустрак кархьунва?
Йипа узуз, бабан ужур.

Уву дайна гьарган кIурур:
«Баб, азуз дуст вартIан ужур»?
Гьамус гьапIну? Кархьунва гьаз?
Жаваб тув, Салман, суалназ…

«Тувундар узухьна машин,
Йипа, баб, мицир дуст шулин?
Гьяйифди, Маратди думу,
Дубхну чпин хулаъра дивну.

Гъапну узуз: «Гъюбгъюнва цIиб,
Дизигну, илтIибкIну йиз иб.
Фици гъузруш, йип, кадрархьди,
Дустра шулдарза  дугъахъди.

Гъадабгъну накь гъунши Гъурбназ
УкIу, уччву аьхю Камаз,
Думу бай ву, баб, лап ужур»
Дупну Салман нивкIуз гъягъюр.

НивкIукди рябкъюра дугъаз
ЦIийи дустран зурба  Камаз.
Маратра  чан гъвалахъ хъади,
Шубридра дустарра вуди.

Гъябкъган гъютIрахьим хяраъ
Шад гъахьну йиз бицIи риш.
«Гъабхурхьа, кIура, хулаз
Ухьухъди хьуз яшамиш».

Йиз «ваъ» адар ебхьури,
ГьачIарккну бицIи хилар…
Зазар айиган куркIри
КдутIура пяркьлин кIажар.

Гергми тупраз илтIибкIну
Дабхъна магьа гъютIрахьим…
Хиял апIин, му гъабкIну
КубкIубси йиз шуран хил…

ГьапIрушра аьгъдар мугъаз,
Фици гъабхуру хулаз?
ГъячIяргъган швнуб саб кIажра
Гъудубгну шуран мижра.

Абайиз айич гьяйван,
Гъяниб вуйи баркаван.
ХъапIуйча думу хяраз,
УкI гъипIган, жара йишваъ
Ккум адабгъну, дибтIуйча.
Сар сарин кьяляхъ шуйча,
Элеузра учирнахъ….
Аба кьаби гъахьиган,
Масу тувнийи гьяйван,
Учу лигрудар вушра,
Учуз тувну ккундаршра…
Учхьан дугъу гьерхундар,
Я фукIара гъапундар…
Пашманди улихьгантIан,
Аба учуз рякъруган,
Кьанди гъаври гъахьнийча,
Дуст вуйиб мугъан гьяйван.
Чара имдруган тувну,
Ич аба кьаби гъахьну…

Зав`ан абхьра гъюдли хьа,
Лизи апIури Дюн`я:
Хулар, рякъяр ва багъар,
ХутIлар, хярар ва дагълар.

Гьудурхуру марццишну
Лигурайирин улар,
ГвачIнин, хябяхъ мичIлишну,
А туври чакан хабар.

Ккилигура хьадукраз,
Арс улубзнайи гьарар,
Ккундушра кьюрд Абукраз,
А датIну му аьхълюшнар.

Дада хулаъ адруган,
Гашди гъудрубзуз хизан
Туйханумди иливну
ЦIиин, шид убзну, гъазан.

Шид убхьуз хъюбгъган шуру,
Удрихъди гъазан абцIру,
УлдубчIвуз хъюбгъиган аш,
Хулаъ фукьан гъабар аш,
АцIру вари. ТIавкIарра…
Шагьриан гъюр дадара…
Зиълан алдабцIуб ипIуз
Шулдар. Думу дубхьнадар.
Фу шулухъа шураз пуз?
Фукьан кабхьруш штукк удар
Дадайи улупундар.
Духьну а рази чиркквар,
Уьъйир апIури, даттар
А пеэр уч апIури…
Мукьан ипIруб…гъабхьиб дар,
Хянаъ ккебгъубси машквар,
Уч шули а мушвахьна
Вардарин  пеэр-чиркквар.

Жин шули а аьхълушнахьан
Вари чIивиб чпин мукьариъ…
Рякъюр нивкIар хьадукракан,
Швеъдизра чан мугъарайиъ.

ГъютIрахьимра нивкIуз гъябгъюр,
Ранг гьюдюхну лизи шул гъюр.
Ихь вазифара ву аьхюб,
Аьхъю вахтна – ничхрар уьрхюб.

Ккабхьри дяхин, ккабхьри удар,
Хьадукар гъибган, ихь улдакк,
Ерхьну ккундуш шаду мукьмар,
Духьну ккундуш цIийи мукьар…

Абумуслим Жяфаров

Нирин хъял кайи лепйир, це-
мент гъюбзри дивнайи бетондин 
гъядун «дажйирихъ» гъивиган, 
ругдюгюм шулайиси, кумраз, би-
ширугдиз илтIикIурайиси вуйи. 
Сабдизра мютIюгъ хьуз даккни ни-
рин учIру лепйир, инсандин кьув-
ватнан улихь рей туври, явашди 
архаризди пай шулайи. Дурари, 
цIийи багълар, цIийи чюллер чпин 
кьяшивалиинди тухъ апIури, уьм-
риъ девлетлу бегьер яратмиш апIуз 
кюмек апIура. Дурари, цIийи-цIийи 
электрик станцйир арайиз гъюбан 
бадали, инсанариз гъуллугъ апIура.

Узуз гьамушвлан – Аждагьайин 
накьвдилан, ниринна гъарзарин 
ва гьараринна микIарин дявйир 
ужуди рякъюрайзуз. Йиз дулбйи-
ри узуз дерейин тлихъан мухрик 
кайи гьарар фици микIари кьюжал 
апIураш, лап йиз улихь хьайиси 
улупури а. УчIру сесер хъади ярхла 
сивариан гъюрайи микIариз ацIу 
кьабар хъайи мяхъюн гьарарин ччи-
вар жилариан уьчIюгъюз ккунди а. 
Амма думу гьарар чулаф кайи гьа-
рар дар. Дурар сагъ гьарар ву. Чу-
лаф кайи гьарар микIари ухдитIан 
талаф дапIна. Сагъ гьарарин ччивар 
микIарин гужназ мютIюгъ шлудар 
дар. МикIарин кми-кмиди алжагъу
райи лепйир, гъарзарихъ йивури, 
кьувватнаан адахьуйи.

Мушвлан, узу али Аждагьайин 
накьвдилан, вари терефар рякъюру. 
Узуз мушвлан, узхьан гизаф ярх-
лаъ айи, гьарган йифари ккеркнайи 
Шагь дагълар, йиз улихъ хъайи-
дарси рякъюразуз. Узуз мушвлан 
дагъларин кIанаъ айи дерйир, чюл-
лер, чюллерин исикк, завук кабсну-
си айи горизонтдин кIанакк ккайи 
Каспий гьюл рябкъюразуз.

Аждагьайин накьв, гьар тереф-
наз лигбан бадали, дагълариъ айи 
нахшрарин зиин гюзчивал апIбан 
бадали  гъулай йишв ву.

Аьзиз дуст, урхурайи кас!

Багъишламиш апIин. Узу йиз 
«Хлинццар кайи зиянкар» ихти-
латнан дериндиз рукьайиз,  «Ажда-
гьайин накьвдикан» саб-кьюб гаф 
кIурза. Думу гафар, узу ихь абйи-
рихьан абйириз, ушвниан ушвниз 
гъюри, узуз гъеерхьубси ктитурза.

«Заманйирикан саб заманайи  ихь 
дагъларин гьюкум чан гъурдаъ ди-
биснайи сар касс ади гъахьну. Дугъан 
ччвур Аж-даха вуди гъахьнийштIан. 
Дагълариъ айи чан маларин лижа-
риз, гьяйвнарин илхйириз, марчча-
рин кIеретIариз ва гьадрар уьрхюри 
гъаши батракарин зиин гюзчивал 
апIбан бадали, Аж-дахайи гьаму узу 
деъну айи  ягъал кIакI кадабгъну 
гъахьну. Фукьан  девлет чахъ хъаш-
ра, адрацIру Аж-дахайин гьюкми  
эзмиш апIури гъаши касиб-кусуб 
халкьарин фер’яд дугъаз деребхьри 
гъахьну. Думу тухъ даршлу  сар кас 
вуди хьпаз лигну, дугъахъ халкьди 
«Аждагьа» дупну лакIам хъибтIну. 
Дугъу апIру гужар аьгь апIуз дарши, 
халкьарик гьаму дагъдин кIанаъ ах-
миш шулайи нирикси хъял кубчIвну. 
Дурарин хъюлан гьарай дагълариан 
атIабгну.

Йигъарикан сад йигъан касиб 
халкьди гаф саб дапIну, нирин леп
йирси, микIран дестегарси гъалх-
миш духьну, вари Аждагьайиина 
тепилмиш гъахьну. Дурари Аж-
дагьа гьадму гъарзарилан исина, 
гьадшван кIанаъ хъял кади ахмиш 
шулайи нириз гатIахьну. Чпиз  
гъапIу пешкешниин нирин лепйир 
рази даршиди, дурари  Аждагьа му 
гъарзухъ, тму гьарзухъ йивну, аь-
хирра, саб кьириз гатIахьур, лю-
кьяри гъитIну, кIур…»

Гьадму заманайилан башламиш 
дапIну, гьаму узу деънайи дагъдин 
кIакIназ «Аждагьайин накьв» пну 
ччвур тувна.

Мушвлан вари терефар рякъю-
ру!

Йиз дулбйириан фунушваъ фиц-
дар нахшрар аш, дурарин гьял фи-
циб вуш, дурарихъ фицдар душм-
нар  хъаш, гьамушвлан ужуди 
улупура,

Хлинццар кайи зиянкар терг 
апIбан бадали вуйи гъайгъуш-
нар агбаз, узуз варитIанра гъулай 
йишв «Аждагьайин накьв» кIуру 
йишв вуди кадабгъназа!

арайиъ айи дуствалин алакьйиригъ 
жара гьяйванат гъюбчIвну ккунда-
дар. Мидкан хабар гъабши жанав-
ри гъюран батйир дидисну подва-
лиъ ипру, хъа, учв кIуруш, гъюран 
батйир цIиин урхьуз ва дурар чаз 
итIуз, гъазан абгуз гъябгъюру.

Гъюран батйириз кюмекназ 
гъютIрахьим гъюру. Гъюрар азад 
апIуз чан кьувват гьубкIри адруган, 
диди швеъдин бякьяйиз дих апIуру 
ва дурари сатIиди батйир йисир-
валиан адагъуру ва пис жанавар 
утIубккуру.

Гьамци гъюран батйир гьякьи-
кьи дуствалин кьиматнан гъаври 
шулу.

БицIидари спектакль ЦIийи йи-
саз чпиз туву пешкешси аннамиш 
гъапIну ва спектаклин асас игитар 
вуйи гъютIрахьим, швеъдин бякья 
ва гъюран батйирсдар албагу дустар 
шулча кIури гаф тувну. 

Спектакль сягьнайиин дивдар 
режиссер Жамбулат Гьябибов, ху-
дожник – Аьбдурягьман Уьсманов, 
хъа ва музыка хъпалгур – Физулли 
Маллаев ву. 

Магьа хьуд йис ву ихь респуб
ликайиъ «Дагъустандин 
бицIидариз – Культура» 

кIуру Дагъустан Республикайин 
главайин проект кIули гъябгъюри. 
Му проект РД-йин  Культурайин ва 
РД-йин Урхбан ляхнарин ва Илим-
дин министерствойири  ихь бицIи 
ватанагьлийир, иллагьки, гъулан 
мектебариъ урхурайидар,  пишекар 
искусствойин жанрйирихъди таниш 
апIбан метлеб ади гъабхурайиб ву.

Проектди Кьибла дагъустандин 
мектебариъ урхурайи бицIидариз 
кюгьне Дербентдиз дуфну музе-
яриз, «Нарин гъали» гъягъюз, 
спектакльйириз лигуз мумкинвал 
тувра. Гьамци, му проектдиз да-
хил вуди, ихь театри, нубатнан ра-
жари, бицIидариз «Шубурпир ар-
тухъдир» кIуру спектакль улупну. 
БицIидариз сягьнайилан ихь аьр-
тистари дуствалин, сар сариз кю-
мек апIувалин, вафалувалин хаси-
ятнан лишнар швеъдин бякьяйин, 
гъютIрахьимдин, жанаврин ва гъю-
ран батйирин образариинди улу-
пура. Кьюб гъюран батайиз чпин 

Пешкешар  шишлариъ ив. Гъатху шишлиъ гергми 
пешкешар, уьрубдиъ – кьутби (квадратдин) 

пешкешар, укIубдиъ – юкьубмурччвнан пешкешар ив. 
Гирляндайик кайи фигурйир, чиб ивнайи  шишларин 

рангариинди, ак.

